
Mer drille s Raad zrugg! 
 
Wär hetzt verschteert bi Räägen und Wind 
mit unterloffenen Auge und hochrootem Grind 
Drotz allarmierendem Bluetdrugg und zvyl Cholesterin 
mit vyl zweenig Schloof vo Termin zue Termin? 
Wär duet si Merzedes duur dr Stoossverkehr wyele, 
und glychzyttig ins Natel-C ynebriele, 
brobiert näbeby sich e Frosch aaz’zinde 
und hofft verzwyflet naymen e Parglugge z’finde, 
wärend dr elektronisch Terminkaländer mit Bybse afoot 
und mäldet, fir die näggschty Sitzig sygs jetze scho z’schpoot? 
Wär loost per Wokmään d’Hitparade 
und muschteret mit den Auge dr näggschti Moodelaade 
wärend s Muul scho ins Digdiergräät yneschnuurt 
und dr Maage nomene saftige Hamburger gnuurt? 
Wär rennt nomen Fyroobe in d Gübbli-Bar 
zuemene Gleesli und e Tooscht mit Kaviar 
und schnappt mit aim Ohr links no de Börsetrend 
und glychzytig schnuurt är rächts mit Aim won är kennt? 
Wär isch Stammgascht bim Stucki und in der Heeli 
und het zwische Château Briand und Château Morgon d Weeli? 
Wär loot syni Glaider nur vom Lämmli aamässe 
und ka d’Schoggi-Truffes nur vom Schiesser ässe? 
Wär drait d’Schue nur vom Bally und Hemmli us Syde 
Grawatte vom Cardin und het e Parker zum schrybe? 
Wär bsitzt vom Jon Valentin e Jooreskarte 
und uf em Bruederholz e Villa mit Garte? 
Wär tschettet an Wiehnacht uf d Seychelle 
und hät doch vyl lieber in Schwarzwald welle? 
Wä5r dänggt scho am Morge unter dr Duschi ans Gäld 
und glaubt dr Rychtum syg s heggscht uff dr Wält? 
Wär misst sy Status per Meter Fax-Babyr 
und zaahlt fiir syny zää Huskys Hundestyr? 
Wär maint e Parabolantenne syg e Zayche vo Kultuur 
und kennt vo Monnet und Braque nid e Spuur? 
Wär loot sich beriisle vo Radio-Biirewaich 
vo Moorge bis Zoobe mit dämm faade Saich? 
Wär zaahlt jedi Rächnig mit Blastiggäld 
und joggt mit Reebock-Schueh ibers Fäld? 
Wär segglet jedi Wuche a e Vernissage 
damit är saage ka: me kennt my Visaage? 
Wär bykunnt bim Zyttig lääse Ootemnoot 
will är wider nid im Traderaklatsch inne stoot? 
Wär besamftiget syni Närve mit Valium 
und frisst fir dr Schloof z’finde Dormikum? 
Wär bruucht am Morge zwai Expressi zum starte 
und wird hypernervees, wenn är am Rootliecht mues warte? 
Wär raucht wiene Kemmi, ai Frosch nonem andere 
und spyrt syni Niere, will är Stai het wo wandere? 
Wäm glopft dr Puls, mues um Ootem ringe, 



nur will är aimool het miesen uffs Drämmli springe? 
Wär stirbt mit fuffzig am ene Greislaufkolaps 
und ere gschrumpfte Niere, wäge Wy, wäge Schnaps? 
Hesch s richtig verroote, hesch s uusegfunde, 
dr gschdressti Bebbi wird eso gschunde! 
Du loosch Di soo duurs Lääbe hetze 
und hilfsch dym Schiggsaal s’Mässer wetze! 
Wenn Du Di in däne Zyyle kennsch, wird’s Zyt 
zem saage: jetz blooset mer iihr Lyt! 
Jetz gib dr doch e grosse Rugg 
und drill s’Raad vom Ghetz e bizzli zrugg 
hegglen aane und iiberleeg in Rueh 
schnuuf ganz dief y, mach d’Auge zue 
und froog dy jetz, was soll das Ghetz? 
Wenn s ändere wotsch, so änderes jetz! 
Stell dr voor, wie scheen s kennt sy 
e Stadt ohny Auti, e suuberi Ryh, 
wenn jede Zyt hät und frindlig wurd griesse, 
wenn jede bewusst wurdi s Lääbe gniesse, 
E Jede kennti schaffe was en wurd gluschte, 
grad numme sovyl, as es aim ni wurd fruschte. 
E gsundi Entwigglig wurd so entschtoo, 
will jede e jede wurd lääbe lo. 
Die Wyshait, as weniger meh set sy, 
fahrt als wie meh de Bebbi y. 
Ganz langsam fooht me a begryffe 
as Rychtum scheffle und Gäld aahyffe, 
gar nit nutzt und sinnloos isch, 
will doch Du am Aend dr Laggierti bisch! 
Hesch das begriffe, so fyhlsch dy emänd 
bald wien e Fisch im Elemänt. 
De schwimmsch duurs Lääbe und Du bestimmsch, 
ob gschwumme wirsch oder sälber schwimmsch! 
E guete Root: machs so wie mir, 
wo s duure goot, bestimme mir. 
Mir schwimme in die richtig Richtig, 
denn Fasnacht mache isch uns jetz wichtig! 
 
D Ladärneuustellig isch vom Mändig znacht, em 9. Merze 
bis am Mittwuch demorge, em 11. Merze 1992 uff em 
Minschterplatz zgsee. Mr fraien is uff Ihre Bsuech. 


